
Дирижёр гъуазджэр лъагапIэщIэм нигъэсыфат
Дунейпсо, урысейпсо, адыгэ щэнхабзэм хэщIыныгъэшхуэ игъуэтащ, иджырей лъэхъэнэм и дирижёр, музы-

кант щэджащэ Темыркъан Юрэ Хьэту и къуэр дунейм зэрехыжам къыхэкIыу.
Абы къигъэщIа гъуазджэр зейр адыгэхэм, Урысейм я закъуэтэкъым, ар зызыужьа дуней псом я хъугъуэфIы-

гъуэт. Гухэхъуэ къуитырт, телъыджэ къигъэщIырт икIи дахагъэр зыхыуигъащIэрт. Темыркъан Юрэ дунейпсо ди-
рижёр гъуазджэр лъагапIэщIэм нигъэсыфащ.

Маэстрэ лъапIэ!
Уи зэчий гъуэзэджэр, зэфIэкI лъагэр, жыджэрагъ лъэщыр, уи акъылыфIагъэмрэ уи цIыху щIыкIэ дахэмрэ и 

гъусэжу, адыгэм ди щэнхабзэ, укъызыхэкIа лъэпкъым и хабзэ нэхъыфIхэм къыгуэхыпIэ имыIэу зэрепхам Iэмал 
къыдет гъащIэр махуэшхуэ къытщызыщI, зихуэдэ щымыIэ макъамэ телъыджэр ди къулеягъэшхуэ нэхъыщхьэу 
зэрыщытыр дрипагэу жытIэну.

ЩIэныгъэхэмкIэ Урысей академием и Къэбэрдей-Балъкъэр щIэныгъэ центрым Гуманитар къэхутэныгъэхэм-
кIэ и институтым и лэжьакIуэхэр, уи талантым дихьэх цIыху мелуанхэм я гъусэу, мэщыгъуэ.

Тхьэм ахърэт нэху къуит! ЖэнэткIэ уи псэр Тхьэм игъэгуфIэ!
ДЗЭМЫХЬ Къасболэт,

Гуманитар къэхутэныгъэхэмкIэ Къэбэрдей-Балъкъэр институтым и унафэщI, профессор.

Дуней псом щыцIэрыIуэ ди лъэпкъэгъу
Дунейм ехыжащ дирижёр цIэрыIуэ Темыркъан Юрэ, хэщIыныгъэшхуэ дгъуэтам хуабжьу дронэщхъей. Ар 

зэрыщымыIэжым и хъыбар гуауэм си гур хигъэщIащи, нэщхъеягъуэм и ткIыбжьым си бгъэгур къресыкI.
Темыркъан Юрэ музыкэ дунейм щынэхъыфIхэм, зыхуэбгъадэ хъун щымыIэхэм ящыщт. Абы и макъамэ 

зэхэхыкIэмрэ и IэзагъэмкIэ игъэгушхуэрт дунейм и къуэгъэнапIэ куэдым щыпсэу и лэжьэгъухэмрэ и творчест-
вэр фIыуэ зылъагъухэмрэ, гъуэгугъэлъагъуэ яхуэхъурт. И унафэ щIэту иригъэгъэзащIэ макъамэхэм игу-и псэ 
зэрыхилъхьэм я фIыгъэкIэ нотэ къэс апхуэдизкIэ зыхэпщIэрти, а макъамэхэр гъащIэм и симфоние хъурт.

Темыркъан Юрэ дунейм и ут нэхъ инхэм къыщигъэлъэгъуа IэзагъэмкIэ Iэужь мыкIуэдыжын къигъэнэн 
хузэфIэкIащ. Чайковский, Рахманинов, Шостакович сымэ хуэдэ цIыху зэчиифIэхэм я IэдакъэщIэкIхэм я куу-
уагъыр Темыркъаным и дирижер Iэзагъэм и фIыгъэкIэ «къызэкIуэцIыха» хъуащ. Юрэ макъамэм и IукIэ 
зэмылIэужьыгъуэхэр зэIуищэурэ къигъэщI дуней телъыджэм ар зэхэзых дэтхэнэри къэгъазэ имыIэу дихьэхырт.

Iэзагъ ин, зэфIэкI гъэщIэгъуэн зыбгъэдэлъа Темыркъан Юрэ и цIэр дирижер нэхъыфIхэм яхэту музыкэм и 
тхыдэм къыхэнащ. 

Темыркъан Юрэ зэи ди гум ихунукъым, абы и Iэужьыр музыкэр фIыуэ зылъагъуу къызыгурыIуэхэм я къару 
къигъэхъуапIэ ирехъу. 

Дирижерым и унагъуэм, благъэ-Iыхьлыхэм я гуауэ хьэлъэмкIэ сахуогузавэ.
Темыркъан Юрэ и симфоние уахътыншэр щIэмычэу дунейм щреIу. 

ТАУ  Пщыкъан,
экономикэ щIэныгъэхэмкIэ доктор, УФ-м щIэныгъэхэмкIэ щIыхь зиIэ и лэжьакIуэ.

Ди Хэкуми дунейпсо 
щэнхабзэми хэщIыны-
гъэшхуэ ягъуэтащ. 2023 
гъэм щэкIуэгъуэм и 2-м и 
ныбжьыр илъэс 85-м иту 
дунейм ехыжащ Къэбэр-
дей-Балъкъэрыр зэры-
гушхуэ цIыху щыпкъэ, ди 
зэманым дирижёр, му-
зы кант нэхъ щэджащэу 
щы Iахэм яз, Шостакович 
Дмитрий и цIэр зезыхьэ, 
Санкт-Петербург дэт ака-
демическэ филармо-
нием и художественнэ 
унафэщI, СССР-м и цIы-
хубэ артист Темыркъан 
Юрэ Хьэту и къуэр. 

Темыркъан Юрэ 1938 
гъэм дыгъэгъазэм и 10-м 
Налшык къалэм дунейм 
къыщытехьащ. 1953 - 
1957 гъэхэм ар щеджащ  
Римский-Корсаков Н. А. 
и цIэр зезыхьэ, Ленин-
град дэт кон серваторэм 
къе дзауэ, музыкэм  
щхьэ хуэу щыхурагъа-
джэ ку рыт еджапIэм, 
альт Iэ мэп   сы мэм еуэфу 
щра гъа сэ  къудамэм. 
1962 - 1968 гъэ хэм ар ще-
джащ Мусин И. А. и Iэ-
малымкIэ оперэ-сим-
фоние дири жёр Iэ щIа-
гъэм щыхурагъаджэ 
 кон сервато рэм и ди-
рижёр факультетым, 
иужь кIэ ардыдэм аспи-
рантурэр къыщиухы-
жащ. 

1966 - 1972 гъэхэм Те-
мыркъан Юрэ Ленин-
град дэт оперэмрэ ба-
летымрэ я Театр  ЦIы-
кIум и дирижёру лэ-
жьащ. 1967 гъэм 
Ле  нинград филармо-
нием и симфоние ор-

кестрым и  гъусэу, япэу 
утыку къихьащ. 1967 - 
1988 гъэхэм Темыр-
къаныр лэжьащ Киров 
С. и цIэр зезыхьэ, Ле-
нинград дэт, опе рэмрэ 
ба летым рэ я  театрым 
(иджы  Мариинскэ те-
атр) и художественнэ 
уна  фэщIу икIи и ди-
рижёр нэхъыщ хьэу. 

1988 гъэм Темыркъан 
Юрэ Хьэту и къуэр Шос-
такович Д. Д. и цIэр 
зезыхьэ, СимфониемкIэ 
академическэ оркест-
рым и художественнэ 
уна  фэщIу икIи и дири-
жёр нэхъыщхьэу хахащ. 
2007 - 2009 гъэхэм ар 
Театрыш хуэм ирагъэблэ-
гъащ икIи ирежиссёр нэ-
хъыщ  хьэ хъуащ. 

Псэемыблэжу зэры ла-
жьэм, бгъэдэлъ зэчийм, 
хэлъ цIыхугъэм я фIы-
гъэкIэ, Темыркъан Юрэ 
гъуазджэм и лъагапIэм 
нэсат. Лъэпкъ, бзэ зэхэ-
гъэж зымыщIэ абы и 
творчествэм цIыхухэр зэ-
къуигъэувэрт, къы-
зыхэкIа лъэпкъым емы-
лъытауэ зэгуригъаIуэрт. 
Дунейм оркестр нэхъ 
хэIэтыкIауэ тетхэм ядэ-
лэжьащ Темыркъаныр, и 
унафэм щIэт музыкант-
хэм я мыза къуэу, и Iэза-
гъым итхьэкъуа цIыхубэ-
ми фIыуэ къалъагъуу 
щытащ. 

IэщIагъэкIи гуп хэ-
тыкIэкIи цIыху къызэры-
мыкIуэу щытащ Темыр-
къан Юрэ, и гур гъащIэм 
хузэIухарэ щабагъымрэ 
гумащIагъымрэ щытри-
гъэкIуэ ным хущIэкъуу, и 
Хэкуш хуэри и щIыналъэ 
цIыкIури зэ хуэдэу фIыуэ 
илъа гъуу. Абы и хьэлэ-
лагъри, и псэ къабзагъ-
ри, езыр интеллигент 
щып къэу зэрыщы тари 
цIы ху хэм игъащIэкIи ща-
пхъэу яIэнущ. 

Темыркъан Юрэ  Хьэту 
и къуэм «Хэкум и пащ хьэ 
щиIэ фIыщIэхэм папщIэ»  
орденым и нагъыщэ псо-
ри къыхуагъэфэщащ, 
къэ ралым саугъэт нэхъ 
лъапIэу иIэхэр къратащ. 

Къэбэрдей-Балъкъэ-
рым и къуэ щэджащэ Те-
мыркъан Юрэ  Хьэту и 
къуэр зэи тщыгъупщэну-
къым.

Темыркъан Юрэ 
Хьэту и къуэр

КIуэкIуэ К. В., Егоровэ Т. Б., Мусуков А. ТI., Мэ-
къуауэ Т. Э., Къуэдзокъуэ М. М., Алътуд Ю. Къ., Ам-
щокъуэ Ф. Къ., Апажэ А. Къ., Аттаев Ж. Ж., Ахъуэхъу 
Т. Б., Быкъыш Р. Хь, Берд Хь. А., Быф А. Ж., Геляхов 
А.С., Геккиев З.Д., Говоров С. А., Губин Г. С., Дзэмыхь 
Къ. ФI., Жанатаев С.А., Залиханов М. Ч., Зумакулов 
Б.М., Иуан П. М., Къанокъуэ А. Б., Канунников А. Д., 
Къардэн М. Н., Къэрмокъуэ Хь. М., КIуэкIуэ Ю. А., 
Къумахуэ М. Л., Нэхущ З. А., Опрышкэ О. Л., Рахаев 
А. И., Родинэ В. С., Сэхъурокъуэ Хь. Хь., Тау П. Къ., 
Тхьэгъэзит Ю. М., Ульбашев М. М., Федченкэ Л. М., 
Хьэщхъуэжь А. Б., ХьэIупэ Дж. Къу., ХьэфIыцIэ М. 
М., Хъубий М. Б., Щхьэгуэш А. Л. 

Темыркъан Юрэ Хьэту и къуэр дунейм зэрехыжам ехьэ-
лIа фи гуауэр вдызогуэш, сыфхуогузавэ. Ар зэрытхэкIы-
жар псом ди дежкIи хэщIыныгъэшхуэщ. Темыркъаныр 
Урысейм пщIэшхуэ щызиIэ и цIыхут, хэку, дунейпсо щэн-
хабзэм зезыгъэужьт, музыкант щэджащэт. 

КъызэрымыкIуэ цIыхут Юрэ. Абы и гъащIэр зэрыщыту 
триухуащ гъуазджэм, псэм зезыгъэузэщI лъапIэныгъэ-
хэм, и зэфIэкIымрэ къыпкърыкI дахагъэмкIэ цIыхухэм жу-
марту ядэгуашэрт, сыт хуэдэ IуэхуфIри къыбдищтэну 
хьэзырт. 

Абы и фэеплъ нэхур игъащIэкIи дигу илъынущ.

Дирижёр цIэрыIуэ, Шостакович Дмит рий и цIэр 
зезыхьэ Санкт-Петербург филармонием и художест-
веннэ унафэщI, СССР-м и цIыхубэ артист Темыр-
къан Юрэ и фэеплъ пэкIу дыгъуасэ  КъБР-м и Музыкэ 
театрым щекIуэкIащ. Республикэ уна  фэщIхэр, щэн-
хабзэ, гъуазджэ, жылагъуэ лэ жьа кIуэхэр, депутат-
хэр, Налшык къалэм дэсхэр абдеж щызэхуэсат 
цIыхушхуэм и фэеплъым пщIэ хуащIу.

ПЭКIУМ къекIуэлIахэм захуигъэзащ КъБР-м щэнха-
бзэмкIэ и министр Къумахуэ Мухьэдин. Абы жиIащ 
 къаIэрыхьа хъыбар гуауэр цIыхухэм зэрызыхащIар, 
урысей, дунейпсо щэнхабзэм хэщIыныгъэшхуэ игъуэ-
тауэ къызэрилъытэр. 

- Апхуэдэ дирижёр Iэзэ цIыхухэм илъэси 100-м зэ 
къа хэкIыу аращ. Темыркъан Юрэ сыт и лъэныкъуэкIи 
цIыхушхуэт: и Iэзагъэм къищынэмыщIа, гушыIэ дахэ 
хэлъымкIи абы къыпэхъун щыIэтэкъым. ЦIыхугъэшхуэ 
зыхэлъ, къызэрыгуэкIыу къыббгъэдэт цIыхут ар, - къы-
хигъэщащ министрым. - Сэ срогушхуэ ар къэсцIыхуну, 
и Iыхьлыхэм, ныбжьэгъухэм, лэжьэгъухэм зэрахущыту 
щытар тхылъым къизджыкI мыхъуу, сэ езым ахэр си 
нэкIэ слъагъуну Iэмал сызэриIам. Абы Къэбэрдей-
Балъ къэр щIыналъэр фIыуэ илъагъурт, илъэс къэси 
къэ кIуэжырти, зыхуэзэша и лъэпкъэгъухэм защимы-
гъэн щIу яхэтт. КъБР-м и Правительствэм комиссэ 
къы зэригъэпэщащи, республикэм и Iэтащхьэ КIуэкIуэ 
Казбек абы и пашэу Санкт-Петербург кIуэнущ ар 
щыщIалъхьэкIэ. Дирижёр цIэрыIуэр мызэ-мытIэу зи 
утыку ита къэрал филармонием щэкIуэгъуэм и 5-м 
Темыркъан Юрэ иужьрей гъуэгуанэм щытрагъэувэ-
нущ. ЦIыху захуэу, зыми зэран хуэмыхъуу ар дунейм 
тетащи, Ахърэт нэху Тхьэм кърит. Дэри ар зыщымы-
гъупщэн, абы и пщIэр зыIэтыфын лъэпкъ дищI. 

Къызэхуэсахэм удз гъэгъахэр ягъэтIылъащ Темыр-
къан Юрэ и сурэтым деж икIи куэдрэ зэхэмыкIыжу зэ-
хэтащ. А дакъикъэхэм цIыхухэр,  дауи, я гукъэкIыжхэм 
зэщIиубыдат, ауэ зыбжанэм делъэIуащ я гупсысэхэм-
кIэ къыддэгуэшэну. 

Щэнхабзэм и лэжьакIуэхэм я профсоюзым и Къэ-
бэрдей-Балъкъэр комитетым и унафэщI, УФ-м щIыхь 
зиIэ и артисткэ Дау Марьянэ къыджиIащ: «Нобэ икъу-
кIэ махуэ гукъутэщ. Ди Хэку щэнхабзэми дуней псом 

мы унэтIыныгъэм телажьэу тетхэми хэщIыныгъэш -     
хуэ ягъуэтащ. ЦIыхубэр дунейм тетыхукIэ Темыркъан 
Юрэ и лъэужьыр яджу, и цIэр къраIуэу, абы къигъэна 
и лэжьыгъэмрэ зэфIэкIымрэ яфIэтелъыджэу теп сэ-
лъыхьу къекIуэкIыну къызолъытэ. Апхуэдэ щIалэ ди 
лъэпкъым къыхэкIауэ зэрытIэщIэкIар ди гум къоуэ. 
Нэгъэсауэ адыгэлIт жысIэфынущ абы щхьэкIэ. Ар си 
гум къызэринэнур талант бгъэдэлъам и закъуэкъым, 
атIэ адыгэбзэ къабзэ Iурылъу, шэрыуэу и анэдэлъхуб-
зэм ирипсэлъэфу зэрыщытари куэд и уасэщ. Умы-
гъэщIагъуэу къанэртэкъым нэгъуэщIыбзэкIэ зы пса-
лъэ къыхимыгъахуэу и анэдэлъхубзэмкIэ дахэу къы-
зэропсалъэр. И лэжьыгъэмрэ Iэзагъэмрэ ар лъагэу 
яIэтами, дуней псом къыщалъытэми, абыхэм къакъуэ-
гушхукIыу Юрэ зэи лейуэ зищIынутэкъым - щэныфIэт, 
гъэсэныгъэшхуэ бгъэдэлът. Иужьрейм  теухуауэ мыри 
вжесIэфынущ: ар и анэм бгъэдэсу зымылъэгъуар 
куэдым хэкIыжауэ къызолъытэ. Къэ кIуэжа иужькIэ,     
зы дакъикъэ анэм и Iэр абы иутIып щыртэкъым, пса-
лъитI жиIэхуи, и Iэм ба хуищIырт. Ар псори зи фIыщIэр 
анэрат, икъукIэ гъэсэныгъэшхуэ яхилъхьэфат абы 
Темыркъан зэкъуэшхэм. Темыр къаным зэи щхьэх 
ищIакъым, зэпымыууэ зыщымыс хьыжу лэжьащ. И 
зэфIэкIыр, и IэщIагъэр нэхъыбэм ябгъэдилъхьэм 
фIэфIу, щIалэгъуалэ куэди игъэсащ. Ди гум щIохьэ 
мы хэщIыныгъэр, иджыри къытщхьэщы тыжам сыт    
хъунт, жыдоIэ. Абы и Iэужьыр мыкIуэ дыжынщ. Апхуэ-
дэ цIыхухэр закъуэтIакъуэщ. Темыр къан Юрэ и цIэр 
сыт щыгъуи ди япэ итынущ, абы анэдэлъхубзэмрэ 
щэнхабзэмрэ фIыуэ зэрилъэгъуар ди дежкIэ щап-
хъэщ».

УФ-м и цIыхубэ артисткэ, ГъуазджэхэмкIэ Кавказ 
Ищхъэрэ къэрал институтым и профессор Гъэсашэ 
Наталье: «Мы дакъикъэхэм ди гум щыщIэр къэIуэтэ-
гъуейщ. Темыркъан Юрэрэ сэрэ фIы дыдэу дызэ-
хущытт. Ар Къэбэрдей-Балъкъэрым къыщыкIуэжым, 
фIыуэ илъагъу псоми ящIэупщIэрт, зэи гулъытэншэ 
дищIыртэкъым Бэгъуэтыж Светланэрэ сэри. Ауэ, ди 
жагъуэ зэрыхъунщи, иужьрей илъэситIым апхуэдэ Iэ-
мал димыIэурэ екIуэкIат. ИкъукIэ дыхуэныкъуэнущ, 
апхуэдэ цIыху пфIэкIуэдыну хьэлъэщ».

БАГЪЭТЫР Луизэ.
Сурэтыр  Къарей  Элинэ  трихащ.

Урысей Федерацэм и Президент Путин Владимир
Темыркъан Юрэ и Iыхьлыхэм яхуэгузэващ

Апхуэдэ пфIэкIуэдыну хьэлъэщ

Къущхьэхэ я лъэпкъым дахуогузавэ, Къущхьэ Роберт Пётр и къуэр щэкIуэгъуэм и 3-м зэуэзэпсэу ду-
нейм зэрехыжам къыхэкIыу.

Абы гъащIэм, цIыхухэм, къызыхэкIа лъэпкъым фэрыщIагъыншэу лъагъуныгъэшхуэ яхуиIэт, езы хэри 
гуапагъэкIэ къыпэджэжырт. Къущхьэ Роберт езыр къыщалъхуа Аушыджэр къуажэм и мы закъуэу, и 
пщIэр щылъагэт республикэм и нэгъуэщI щIыналъэхэми, Iущагъышхуэ зэрыбгъэ дэ лъым, лъэпкъ 
тхыдэм, щэнхабзэм, хабзэм фIыуэ щыгъуазэу, хуэпэжу зэрыщытым къыхэкIыу. Абы и жэрдэмкIэ мызэ-
мытIэу ирагъэкIуэкIащ район, республикэ, щIыналъэ зэхуаку псапащIэ Iуэхухэр.

Къущхьэ Роберт  лъэужь дахэ дунейм къытринащ гъащIэм, унагъуэм, благъэ-Iыхьлыхэм яхуищIа гу-
лъы тэм кIэ, абыхэм яхуиIа щытыкIэ гуапэмкIэ икIи и фэеплъ нэхур  дигухэм зэпымыууэ щытхъумэнущ.

Ныбжьэгъу  гуп.

ЩэкIуэгъуэм и 4,
щэбэт

Урысейм щагъэлъапIэ ЦIы-
хубэ зэкъуэтыныгъэм и махуэр

1742 гъэм Черкасский Алексей 
(адыгэпщ) дунейм ехыжащ.

1942 гъэм къалъхуащ тхыдэ 
щIэныгъэхэмкIэ доктор, 
 КъБКъУ-м и профессор, КъБР-м 
щIэныгъэмкIэ щIыхь зиIэ и лэ-
жьакIуэ, Къэбэрдей-Балъкъэ-
рым и Къэрал саугъэтым и лау-
реат Думэн Хьэсэн.

Дунейм и щытыкIэнур
«pogoda.yandex.ru» сайтым зэ-

ритымкIэ, Налшык пшэр техьэ-
текIыу  щыщытынущ. Хуабэр 
 ма  хуэм градус 15 - 17, жэщым  
градуси 8 - 11 щыхъунущ. 

ЩэкIуэгъуэм и 5,
тхьэмахуэ

Урысейм Дзэ тIасхъэщIэхым 
и махуэр щагъэлъапIэ

1867 гъэм къалъхуащ къэрал 
лэжьакIуэ, полковник, 1910 - 1917 
гъэхэм Налшык округым и уна-
фэщIу щыта Къылышбий Сулъ -
тIанбэч.

1942 гъэм къалъхуащ су рэ-
тыщI-график Къып Му хьэ мэд.

1947 гъэм къалъхуащ меди-
цинэ щIэныгъэхэмкIэ доктор, 
профессор, Истамбыл щыIэ 

Адыгэ Бзылъхугъэ Хасэм и гуащэ 
Шурдым Гюнсел.

1977 гъэм къалъхуащ УФ-м 
спортымкIэ щIыхь зиIэ и мастер, 
2004 гъэм Афины щекIуэкIа 
Олимп джэгухэм дзюдомкIэ жэз 
медалыр къыщызыхьа Тау 
Хьэсэнбий.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр техьэ-
текIыу  щыщытынущ. Хуабэр ма-
хуэм градус 13 - 16, жэщым граду-
си 8 - 9 щыхъунущ. 

ЩэкIуэгъуэм и 6,
блыщхьэ

Дыкъэзыухъуреихь дунейм и 
хъугъуэфIыгъуэхэр зауэ ще-
кIуэ кIым деж къэмыгъэсэбэ-
пыным и дунейпсо махуэщ.

1936 гъэм къалъхуащ уэрэджы-
IакIуэ, УФ-м щIыхь зиIэ и артист 
ПащIэ Ахьмэд.

1953 гъэм къалъхуащ филоло-
гие щIэныгъэхэмкIэ доктор,            
КъБКъУ-м и профессор,                           
ЩIДАА-м и академик Быж Зарэ.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр техьэ-
текIыу щыщытынущ. Хуабэр ма-
хуэм градус 20, жэщым   градус 
12 щыхъунущ.

ЩэкIуэгъуэм и 7,
 гъубж

1917 гъэм Урысейм щекIуэкIащ 
Жэпуэгъуэ революцэшхуэр.

1928 гъэм Къэбэрдей-Балъ-
къэрым лэжьэн щыщIидзащ 
Акъбащ ГЭС-м.

1914 гъэм къалъхуащ адыгей 
усакIуэ ЕхъулIэ Сэфар.

1924 гъэм къалъхуащ усакIуэ, 
журналист ЩоджэнцIыкIу Нурий.

1930 гъэм къалъхуащ техникэ 
щIэныгъэхэмкIэ доктор, 
 КъБКъМУ-м и профессору щыта, 
УФ-ми КъБР-ми щIэныгъэхэмкIэ 
щIыхь зиIэ я лэжьакIуэ Быгуэ 
Хьэзрэталий.

1935 гъэм къалъхуащ усакIуэ, 
УФ-м щэнхабзэмкIэ щIыхь зиIэ и 
лэжьакIуэ Къэжэр Пётр.

1938 гъэм къалъхуащ усакIуэ, 
журналист, жылагъуэ лэжьакIуэ 
Джэдгъэф Борис.

1942 гъэм къалъхуащ тхакIуэ, 
тхыдэдж Бейтыгъуэн Сэфарбий.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр техьэ-
текIыу щыщытынущ. Хуабэр ма-
хуэм градус 25 - 16, жэщым   гра-
дус 11 -12 щыхъунущ.

Къэбэрдей-Балъкъэр Республикэм и Парла-
ментыр илъэс 30 зэрырикъум и щIыхькIэ Нал-
шык къалэм махуищкIэ щызэхэта, Художествен-
нэ гимнастикэмкIэ «Горные ласточки» XI зэпеуэр 
щэкIуэгъуэм и 2-м зэхуащIыжащ. Абы текIуэны-
гъэ къыщызыхьа спортсменкэ ныбжьыщIэхэр 
щагъэпажащ «Къэбэрдей-Балъкъэрым и гуп 
къыхэхахэр спортым щыхуагъэхьэзыр центр» 
къэрал IуэхущIапIэм.

ГИМНАСТКЭХЭМ ехъуэхъуну Iуэхум зыкърагъэ-
хьэ лIат республикэм и хабзэубзыху орган нэ-
хъыщхьэм и УнафэщI Егоровэ Татьянэ, абы и къуэ-
дзэ, олимп чемпион Къардэн Мурат, КъБР-м и 
Парламентым Физическэ щэнхабзэмкIэ, спор-
тымрэ туризмэмкIэ и комитетым и унафэщI Бэрэ-
гъун  Арсен, ЕгъэджэныгъэмкIэ, щIэныгъэмрэ 
щIалэ гъуа  лэм я IуэхухэмкIэ комитетым и унафэщI                
Емуз Нинэ,  Къэбэрдей-Балъкъэрым художествен-
нэ гим настикэм зыщезыгъэужьа Перхичевэ Ната-
лье сымэ. 

Зэхьэзэхуэм щытекIуахэр ягъэлъэпIэн и пэ, Его-
ровэ Татьянэ псалъэ гуапэкIэ захуигъэзащ спорт-
сменкэхэми, адэ-анэхэми, абыхэм я гъэсакIуэхэ-
ми, зэпеуэм и къэпщытакIуэхэми. «Псоми къыз-
даIыгъыну къыщIэкIынщ мы зэпеуэр икъукIэ дахэу, 
гукъинэжу зэрекIуэкIар жысIэмэ, - къыхигъэщащ 
абы. - Мы Iуэхугъуэм щIыналъэм и спорт гъащIэм 
дежкIэ мыхьэнэшхуэ иIащ.  Абы къыхэкIыу фIыщIэ 
хуэсщIыну сыхуейт ар къызэгъэпэщыным зи гуа-

щIэ хэзылъхьа дэтхэнэми. НыбжьыщIэхэм я зэ-
фIэкIыр дымыгъэщIэгъуэн тлъэкIакъым икIи дэт-
хэнэми и зыкъэгъэлъэгъуэкIэм ди гур ихьэ хуащ. 
Мы спорт лIэужьыгъуэм хыболъагъуэ гъуазджи, 
щэнхабзи, гъэсэныгъэ дахи. Псом хуэмыдэу тфIэ-
гъэщIэгъуэну дакIэлъыплъащ мы Iуэхум япэ лъэ-
бакъуэхэр щызыч цIыкIухэм. СызэреплъымкIэ, мы 
зэпеуэр абыхэм щIэдзапIэфI яхуэхъунущ, шэчи 
къытесхьэркъым текIуэныгъэ куэд яIэу дэтхэнэми и 
цIэр иджыри мызэ-мытIэу зэрызэхэтхынум. Дауи, 
текIуэныгъэр псоми къахьакъым, ауэ мы зыр 
вжесIэну сыхуейт: ехъулIэныгъэм ущылъэIэсыр 
мис апхуэдэ лъэпощхьэпохэм ущыщхьэп ры кIы-
фырщ».

«Горные ласточки» XI зэпеуэм текIуэныгъэ къы-
щызыхьахэм щIыхь тхылъхэр, медалхэр, КъБР-м и 
Парламентым  и кубокхэр иратыжащ. Къызэра-
гъэлъэгъуамкIэ, Къэбэрдей-Балъкъэрым и гупым 
дамыгъэ нэхъыбэ къахьэхуащ. Абы хэтащ Кавказ 
Ищхъэрэм и щIыналъэхэм къищынэмыщIа, До-
нецк Республикэм щыщ ныбжьыщIэхэри. Псори 
зэхэту зэхьэзэхуэм къызэщIиубыдащ спорт-с мен кэ 
300-м щIигъу. 

ЗэIущIэм и кIэм зэпеуэм и къэпщытакIуэ нэ-
хъыщхьэ Коротковэ Наталье КъБР-м и Парламен-
тым и УнафэщIым зэпымыууэ гулъытэ къазэрыхуи-
щIыр къыхигъэщри, фэеплъ дамыгъэ тыгъэ хуи-
щIащ.

БАГЪЭТЫР  Луизэ.

КъБР-м и Парламентым и УнафэщI Егоровэ Татьянэ иригъэ-
кIуэ кIа зэIущIэм, «правительствэм хухах сыхьэтым» хыхьэу, 
щы тепсэлъыхьащ «КъБР-м физическэ щэнхабзэмрэ спортымрэ 
ехьэлIа Iуэхухэр къызэрыщызэрагъэпэщым теухуауэ» КъБР-м 
и Хабзэр зэрагъэзащIэм. 

РЕСПУБЛИКЭМ цIыхубэ спортым зэрызыщрагъэужьым, ехъу-
лIэныгъэу яIэхэм,   узыншагъэкIэ сэкъат зиIэхэм спортымкIэ зэ ра-
дэлажьэм, нэгъуэщIхэми ятеухуауэ  къэпсэлъащ КъБР-м  спор-
тымкIэ и министрым и къуэдзэ Анаев Аслъэн.  Абы къыхигъэщащ 
иужьрей илъэсым Урысейми дуней псоми спорт Iуэхухэм зэхъуэ-
кIыныгъэшхуэхэр къызэрыщыхъуар, ди спорт сменхэр зэхьэ зэ-
хуэхэм хамыгъэхьэнымкIэ Iэмал куэд къызэрагъэсэбэпыр. Абы 
щыгъуэми УФ-м дяпэкIи и мурадщ и щIыналъэхэм дунейпсо 
мыхьэнэ зиIэ зэпеуэшхуэхэр щригъэкIуэкIыну. Абыхэм Къэбэрдей-
Балъкъэрым и спортсменхэр зэрыхэтынум  егугъуу хуагъэхьэзыр.

Къэпсэлъам зэрыжиIамкIэ, «УФ-м и егъэджэныгъэм теухуауэ», 
«УФ-м и физическэ щэнхабзэмрэ спортымрэ ятеухуауэ» Федераль-
нэ законхэм япкъ иткIэ, республикэм и спорт IуэхущIапIэхэр щIэны-
гъэ гуэдзэну щыту, гъэсакIуэхэм яIыгъ къулыкъур «гъэсакIуэ-егъэ-
джакIуэу» ящIащ.  

ЦIыхубэр физическэ щэнхабзэмрэ спортымрэ дегъэхьэхыным 
хуэгъэзауэ ирагъэкIуэкI лэжьыгъэм къыщытеувыIэм, Анаевым 
жиIащ 2022 гъэм къызэрабжамкIэ,  илъэси 3 - 79-рэ  ныбжьым иту 
ди щIыналъэм щыпсэум я процент 52,7-р спорт лIэужьыгъуэ гуэ-
рым зэрыпылъыр. «Готов к труду и обороне» урысейпсо спорт Iуэ-
хум республикэм зэрызыщрагъэужьым и гугъу щищIым, абы къи-
гъэлъэгъуащ 2015 гъэм щегъэжьауэ ГТО-мкIэ ди щIыналъэм спорт 
Iуэху 350-м щIигъу зэрыщрагъэкIуэкIар. 2022 гъэм цIыху  9133-рэ 
хэтащ ГТО-м къызэщIиубыдэ Iуэхухэм, 5851-м я зэфIэкIым щыхьэт 
техъуэ дамыгъэхэр иратащ. 

Анаев Аслъэн жиIащ министерствэр зэлэжь Iуэхугъуэ нэхъыщ-
хьэ хэм зэращыщыр узыншагъэкIэ сэкъат зиIэхэр физическэ щэн-
хабзэмрэ спортымрэ къыхашэныр. Мы зэманым цIыху 98-рэ екIуа-
лIэу республикэм щолажьэ «Спорт адаптивнэ школ» къэрал Iуэху-
щIапIэр. 

- КъБР-м СпортымкIэ и министерствэм 2022 гъэм республикэм и 
мылъкукIэ IэщIагъэлI 31-м я Iэзагъэм хригъэгъэхъуащ. Iуэхугъуэ 
мы щIагъуэхэм хэмыхуэн папщIэ, балигъ ныбжьым нэмысахэр 
спорт IуэхущIапIэхэм ешэлIэным теухуауи лэжьыгъэ идогъэкIуэкI, - 
къыхигъэщащ къэпсэлъам. - Къэбэрдей-Балъкъэрым спорт еджа-
пIэу 47-рэ, КъБР-м и гуп къыхэхахэр щагъэхьэзыр IуэхущIапIэу зы, 
«Спартак-Налшык» футбол клубыр щолажьэ. Спорт лIэужьыгъуэ 
38-м тегуэшауэ цIыху мин 27-м щIигъу абыхэм хэтщ. Спорт Iуэху-
щIапIэ 14-м зэфIэкI ин къэзыгъэлъагъуэ спортсменхэр щагъэ хьэ-
зыр икIи абыхэм «олимп резервымкIэ школ» цIэр яIэщ. 

2023 гъэм Къэбэрдей-Балъкъэрым и спортсменхэр дунейпсо, 
урысейпсо мыхьэнэ зиIэ зэпеуэ 131-м хэтащ.

Анаевым жиIащ ди республикэм ис щIалэгъуалэр нэхъыбэу зы-
дихьэх спорт лIэужьыгъуэхэр 11 зэрыхъур. Ахэр: бокс, бгы лыжэ 
спорт, дзюдо,  атлетикэ псынщIэ, каратэ, бэнэкIитху, атлетикэ хьэ-
лъэ, спорт бэнэкIэ, Iэпщэрыбанэ, зэуэкIэ (универсальный бой), 
тхэк вандо. 

Къэпсэлъам къызэрыхигъэщамкIэ, нобэ республикэм и спорт 
школхэм гъэсакIуэ 916-рэ щолажьэ. 

Ар тепсэлъыхьащ спорт IуэхущIапIэхэр егъэфIэкIуэным, физиче-
скэ щэнхабзэмрэ спортымкIэ унэхэр ухуэным, спорт щIыпIэхэр 
къы зэгъэпэщыным, «Бизнес-спринт» федеральнэ Iуэхум хыхьэ лэ-
жьы гъэхэм ятеухуауэ КъБР-м СпортымкIэ и министерствэм зэфIи-
гъэкIым. 

Егоровэ Татьянэ щIэупщIащ зэхьэзэхуэхэм нэхъыбэу хагъэхьэ 
спорт лIэужьыгъуэхэр зэрагъэбелджылым, абыхэм цIыхубз спорт 
лIэу жьыгъуэхэр яхэтрэ яхэмытрэ. 

Анаевым жиIащ къыхахыну спорт лIэужьыгъуэхэр IуэхугъуиблкIэ 
къызэралъытэр, псом япэу республикэм щыщ спортсменыр къэра-
лым и гуп къыхэхам хэтын зэрыхуейр. ЦIыхубзхэм яхуэгъэзауэ 
щIэуп щIэ нэхъ зиIэр пятиборьерщ. Иужьрейм щыхуа гъасэу 
иджыблагъэ Налшык къалэм къыщызэIуаха спорт IуэхущIапIэм и 
Iуэху зытетым Егоровэр щыщIэупщIэм, Анаев Аслъэн жиIащ зэман 
гъунэгъум ар министерствэм и нэIэм щIэтыну къызэрыратынур 
икIи абдеж щрагъэкIуэкIыну лэжьыгъэм зэраублэнур. 

КъБР-м и Парламентым и УнафэщIым жиIащ Мылылъэ уар-
дэунэр къыщызэIуахынум республикэм щыпсэухэр зэрыпэплъэр, 
иджыпсту щыщIэдзауэ абы щылэжьэну IэщIагъэлIхэр гъэхьэ зы ры-
ным зэрегупсысыпхъэр.

Анаев Аслъэн абы теухуауэ жиIащ гъунэгъу щIыналъэхэр зыхунэ-
сахэм зэрыкIэлъыплъыр икIи ахэр зрагъэхъулIэн папщIэ министер-
ст вэм къалэн куэд, гъэсакIуэхэр къэлъыхъуэнри яхэту, и пщэ зэ ры-
дэлъыр.

КъБР-м и Парламентым Жылагъуэ шынагъуэншагъэмрэ Iулъ-
хьэм пэщIэтынымкIэ и комитетым и унафэщI Кривко Михаил гу 
лъа тэну къигъэлъэгъуащ Прохладнэ районым хыхьэ Екатери-
ноградскэ жылэм щыпсэухэр боксымкIэ гуп къыхузэрагъэпэщыну 
зэрыщIэлъэIум. 

КъБР-м и Парламентым ЛэжьыгъэмкIэ, социальнэ политикэмрэ 
узын шагъэр хъумэнымкIэ и комитетым и унафэщI Безгодькэ Вла-
димир жиIащ Налшык къалэм и курыт школ №23-м и спорт стадио-
ныр зэгъэпэщыжын зэрыхуейр, хьэблэ псом физическэ щэнхаб-
зэмкIэ загъэсэну яIэр а зы щIыпIэр зэрыарар.

Депутатхэр тепсэлъыхьащ республикэм цIыхубз спорт лIэужьы-
гъуэхэм зэрызыщрагъэужьыну щIыкIэми, къэралым икIа спортс-
мен хэм зыIэрагъэхьэ ехъулIэныгъэхэми, нэгъуэщIхэми. 

ЗэIущIэм хэтащ «Олимп совет» Къэбэрдей-Балъкъэр IуэхущIа-
пIэм и президент, КъБР-м физическэ щэнхабзэм, спортым, туриз-
мэм я лэжьакIуэхэм я профсоюзым и щIыналъэ комитетым и уна-
фэщI Заруцкий Александр.  

КъБР-м и Парламентым Физическэ щэнхабзэмкIэ, спортымрэ 
туризмэмкIэ и комитетым и унафэщI Бэрэгъун Арсен зэIущIэр 
щызэхуищIыжым къыхигъэщащ къэкIуэну зэманым республикэм 
и муниципальнэ район псоми зи узыншагъэмкIэ сэкъат зиIэхэм те-
щIыхьа спортым зыщрагъэужьыну, спортым хухэхауэ  нэхъыбэ 
яухуэну, апхуэдэуи щIымахуэ спорт лIэужьыгъуэхэм тещIыхьауэ 
бгым IуэхущIапIэ къыщызэIуахыфыну зэрыщыгугъыр.

Депутатхэм зэIущIэм щыжаIахэр къэлъытауэ зэлэжьыпхъэхэр 
ягъэбелджылащ. 

КъБР-м и Парламентым и 
пресс-IуэхущIапIэ.

НыбжьыщIэхэр ягъэпажэ

Спортым зегъэужьыныр
къалэну зыхуагъэувыж

Мастэр  зэрыкIуэм  Iуданэри  ирокIуэ.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.



Сакъыныгъэр
нэхъапэщ

Республикэм и прокурор Хабаров Николайрэ        
Сабийм и хуитыныгъэхэмкIэ уполномоченнэу Къэ-
бэрдей-Балъкъэр Республикэм щыIэ Лъынэ 
 Свет ланэрэ зэщIыгъуу  2023 гъэм щэкIуэгъуэм и 
7-м цIыхухэм щаIущIэнущ Зеикъуэ къуажэм дэт, 
са бий зеиншэхэмрэ адэ-анэм я нэIэм щIэмыту 
къэна цIыкIухэмрэ я школ-интернат №5-м и хэщIа-
пIэм.  

Абыхэм яхуэзэну хуейхэм зыщевгъэтх хъунущ 
Налшык къалэ, Кулиевым и уэрам, 16,  101-нэ 
пэшым е  40-03-70, 42-58-82, 42-59-72 телефонхэм-
кIэ. 

Газетеджэхэр, къегъэцIыху лей 
хэмыту, зи гуащIэм щыгъуазэ артист-
кэщ нобэ ди тхыгъэр зытеухуар. АтIэми, 
абы и гъащIэм, и лэжьыгъэм, и Iуэху 
еплъыкIэхэм я гугъу иджыри зэ тщIыну 
ди къалэмыр къыдэзыгъэщтар щхьэу-
сыгъуэ дахэщ: КъБР-м гъуазджэхэмкIэ 
щIыхь зиIэ и лэжьакIуэ, КъШР-м щIыхь 
зиIэ и артисткэ, Кавказ Ищхъэрэм 
 ГъуазджэхэмкIэ и институтым и доцент, 
актёр IэзагъэмкIэ кафедрэм и унафэщI 
Балъкъэр Тамарэ егъэлъапIэ къыщалъ-
хуа махуэр. 

НАРТКЪАЛЭ курыт еджапIэр къыщиу-
ха къудейуэ, IэщIагъэ имыIэу, 1966 гъэм 
театрым лэжьэн щыщIидзащ Тамарэ. 
Iуэхум и пэр умыщIэмэ, и кIэри пщIэр-
къым... 

ЗэрыцIыкIу лъандэрэ артист хъуну щIэ-
хъуэпс хъыджэбз цIыкIум пхъуантэ щхьэ-
хуэм дэлъу артист цIэрыIуэхэм я сурэтхэр 
зэхуихьэсырт. Апхуэдэ зы ептмэ нэхъ къи-
щтэнут и щхьэм щыщIэдзауэ и лъакъуэм 
нэс пхуапэ нэхърэ. И анэр хуейт ар доху-
тыр хъуну, арщхьэкIэ Тамарэ хутечакъым. 
Москва кIуэ гъуэгум теуващ зэа нэзэпхъур, 
арщхьэкIэ нэсыху актёр факультетым 
къыкIэрыхуащ. Къыхуэнэжрати, режис-
сёрхэр щагъэхьэзырым щIэтIыс хьэу, зы 
илъэс дэкIмэ и нэ къызыхуикI къудамэм 
кIуэжыну игу ирелъхьэ. Экзаменхэри 
хъар зынэу ет, и мурадми егъэджакIуэ 
къэзыщтар щегъэгъуазэ. АрщхьэкIэ дэнэт 
- экзаменхэм и ужь итыху и анэр Iэджэм 
щIагъэдэIуауэ къыщIокI, ипхъу закъуэр 
Москва къалэшхуэм щыпсэуным хуэ мы-
хьэзыру къелъытэри, «нэхъ балигъ ухъумэ 
къэбгъэзэжынщ» псалъэхэр щIыгъуу 
къре шэжьэж. Къэсыжыху щIагъуэу псэ-
лъакъым Тамарэ, ишхаиIакъым. Нэху 
зэрыщу Налшык къокIуэ, театрым йокIуа-
лIэ. И насып кърехьэкIри, актёрхэм я дэ Iэ-
пыкъуэгъу гупым хагъэхьэ. «Мадинэ» 
спек таклыр екIуэкIырт, Мадинэ и дэлъху 
Алий и ролыр зыгъэзэщIар хэкIыжауэ ар-
тист яIэтэкъым. ЗанщIэу утыкум ира-
гъэхьэ Тамарэ, щIалэ цIыкIум и гум щы-
щIэр къигъэлъэгъуэн хуейуэ. «Уэ Мадинэ 
зездзащи сопыхьэ, гущIэм нэсу соубзэ. 
Згъейр си щхьэрат (мэдыхьэшх), «сыт мы-
гъуэм щхьэкIи сыкъэкIуа, щхьэ мы ар-
тистышхуэхэм сакъыхыхьауэ си напэр зы-
тесхыжрэ» жыхуэсIэу. Зы бэлыхьлажьэ 
къыхэкIынущ жаIагъэнщ, сыкъащтащ». 

ИлъэсиплIым и кIуэцIкIэ ар щыджэгуащ 
«Iэдииху» (Iэдииху), «Фызышэ» (Жаннэ), 
«Благъуэ» (Сэтэней), «Гъуэгу» (Лалуцэ), 
«Яшэмрэ къэзышэхэмрэ» (Гуля) спектакл-
хэм. Апхуэдэуи щIалэ цIыкIухэм я ролхэр 
абы фIэщхъуныгъэшхуэ хэлъу щигъэ зэ-
щIащ «Мадинэ», «Кремль сыхьэтхэр», 
«Лейр гъуркъым» спектаклхэм. 

Щукиным и цIэр зэрихьэу Москва дэт те-
атр училищэм щрагъэджэну адыгэ гуп 
къыхахыну еджапIэм и лIыкIуэхэр 1970 
гъэм къэкIуащ ди республикэм. Еджэну 
зэ рыхуейр, Iэмал къызэрыкъуэкIыу щIэ-
тIыс хьэну зэримурадыр яриухылIа пэтми, 
театрым и унафэщIхэм къыхуамыдэу 
къэуващ: «Дауэ, узыхэт спектаклхэр зэры-
хъунум уегупсыса? Абы узэрыщыIэну 
илъэситхум щIыхьыцIэ уиIэнущ уэ». Зи 
хъуэп сапIэхэр ерыщу зыIэрызыгъэхьэу 
еса хъыджэбзыр Калиновский Леонид 
бгъэдыхьащ икIи жриIащ Москва кIуэну, 
щIэныгъэ зригъэгъуэтыну хуабжьу зэры-
хуейр, ауэ зэрамыутIыпщыр. Утыкум ири-
гъэхьэри и зэфIэкIым еплъащ. «Уздэсшэ-
нущ къалащхьэм, умыгузавэу кIуэ спек-
такль щывгъэлъэгъуэну къуажэм». Дауэ 
джэгуами ищIэжыркъым Тамарэ, Нал-
шык къыдыхьэжащи, Фырэ Руслан, Щы-
хьэлы Толэ, Шыбзыхъуэ Басир, КIэмыр-
гуей Валентин сымэ къыжраIэ «5» къы-
зэрахьар, езым щхьэкIэ щеупщIым, «фIы 
дыдэ» къихьауэ къыщIокI. «Зэхуашэса 
адыгэ студием хэтхэм я цIэ-унэцIэр къы-
зы фIадза пхъэбгъум дапщэрэ сыIухьат си 
нэм илъагъур си фIэщ мыхъуу», - игу къе-
гъэкIыж Тамарэ. 

Нэхъуеиншэу еджащ а илъэситхум 
Балъ къэрыр, къыжраIэри кърагъэлъа гъу-
ри фIэщIэщыгъуэт, щIэныгъэ нэхъыбэ къ-
алэшхуэм къызэрыдихыным яужь итт. 

ДифI  догъэлъапIэ

1975 гъэм абы училищэр къиухащ драмэ 
театрымрэ киномрэ я артист IэщIагъэр 
иIэу. Диплом лэжьыгъэхэу лъэпкъ те-
атрым къашэжа «Бжэхэр», «ЕпщыкIутIанэ 
жэщ», «Ипполит» спектаклхэм, водевил-
хэм хэтт ар. Зэман дэкIри, Балъкъэр Та-
марэ Молдавием Iэпхъуэн хуей хъуащ. Че-
хов А. П. и цIэр зэрихьэу Кишинёв дэт Урыс 
республикэ театрым илъэс 13-кIэ щылэ-
жьащ, а къалэм ГъуазджэхэмкIэ и инсти-
тутым щригъэджащ, актёр-режиссёр гуп, 
я художественнэ унафэщIу щыту, еджа-
пIэм къыщIигъэкIащ Тамарэ. 

Бланэ щалъху йокIуэлIэж жыхуаIэрати, 
Балъкъэрым Налшык 1998 гъэм къигъэзэ-
жауэ, нобэр къыздэсым ЩоджэнцIыкIу 
Алий и цIэр зезыхьэ Къэбэрдей къэрал 
драмэ театрым щолажьэ. Абы игъэ зэ-
щIащ роли 100-м щIигъу, спектакль, худо-
жественнэ фильм, телефильм куэдым 
щыджэгуащ. Апхуэдэхэщ Кайтовым и 
«Анэм и гур», Гоголь и «Фызышэ», Эдуар-
до де Фелиппо и «Фелуменэ Мартуранэ», 
«ЦIыхущ икIи джентльменщ», Шатров и 
«Революцэм и цIэкIэ», КIыщокъуэм и 
«Иужьрей гъуэгуанэ», Шекспир и 
«ЕпщыкIутIанэ жэщ», Чхеидзе и «Сы хьэ-
ти щым къыщыщIэдзауэ хы хъуху», Пьеро 
и «Вакъэ зылъыгъ джэду», Журтым и 
«Хъу пынэ и хьэгъуэлIыгъуэ», IутIыжым и 
«Эдип», Лохвицкэм и «Уафэгъуагъуэ 
 макъ», Мамийм и «Псэлъыхъухэр», Оль-
мезовым и «Унэ лъапIэ» спектаклхэр, 
«Рас  станемся пока хорошие», «Узлы» ху-
дожественнэ фильмхэр, «Линия фрон-
та», «Всадник», «Грустные сны детства», 
«Лъа гъуныгъэм и къарур», «Псэууэ къэ-
гъэзэж, папэ» телефильмхэр, нэгъуэщI-
хэри.

Кавказым ГъуазджэхэмкIэ и институтыр 
къызэрызэIуах (1990) лъандэрэ щрегъа-
джэ Тамарэ. А зэманым къриубыдэу абы 
къыщIигъэкIащ актёр курсу 8, абыхэм 
ящыщу тIур адыгэ гупщ. Тамарэ и гъэсэнщ 
Урысей Артиадэм и лауреат, КъБР-м 
щIыхь зиIэ и артисткэ КIэхумахуэ ФатIимэ, 
ТIыхъужь Алий и цIэкIэ щыIэ саугъэтыр 
зыхуагъэфэщахэу Бейтыгъуэн Жамбо-
лэтрэ ХьэхъупащIэ ФатIимэрэ, Къэзанш 
Джульеттэ, Молэ Iэулият, ТIымыжь Влади-
мир, Къул Марьянэ, Шыдгын Тимур сымэ, 
Илъэсым и егъэджакIуэ хъуа Хур Мадинэ. 
Балъкъэрым и студентхэр щолажьэ Моск-
ва, Санкт-Петербург, Красноярск, Уфа, 
Молдавием, Белоруссием, Украинэм, Ир-
ландием, Америкэм. 

КъызэщIэпкъуэжу жыпIэмэ, Балъкъэр 
Тамарэ театр лэжьыгъэм илъэс 57-рэ, 
егъэ джэныгъэ Iуэхум 33-рэ хъуауэ 
пэрытщ.

ЩыIэкъэ къыхиха IэщIагъэр имейуэ 
къы щIэкIыу, ауэ хуэмыхъуэжурэ гугъу 
ири гъэхьу, гукъыдэжышхуи къримыту. 
Апхуэдэу къыщыщIэздзэкIэ Тамарэ и 
щхьэр егъэкIэрахъуэ. «Нобэ къыщIэз-
дзэжрэ сыпсэуами, нэгъуэщI IэщIагъэ 
къыхэсхынутэкъым, - къызжеIэ си псэлъэ-
гъум. - Си лэжьыгъэр си дежкIэ зищIысыр 
кърисщIэну зы Iуэхугъуэ къысщыщIащ, 
Залинэ. Институтым кафедритI щысIы-
гъыу, театрми сыщыIэу, си анэшхуэмрэ си 
анэмрэ жьы хъуауэ, си щIалэр школакIуэу 
Iейуэ гугъу сехьырт. ЕгъэджакIуэхэм за-
гъэпсэхуауэ, апщIондэху сэ театрым сы-
щылэжьауэ, приёмнэм щызиIэ къалэнхэр 
сухри планхэм, отчетхэм я ужь сихьауэ: 
«Зы тхьэмахуэ закъуэ зызгъэпсэхуа-
щэрэт», - жысIащ сигуми си псэми къыб-
гъэ дэкIыу. ЩэкIуэгъуэ мазэм и пэщIэдзэу 
институтым сыздэкIуэм, еджапIэ бжэ-
Iупэм сыщыщIэцIэнтхъукIщ, сыджалэри, 
си лъакъуэр къутащ. МазихкIэ дэлъащ 
гипсым, диплом лэжьыгъэхэм еплъын 
 хуейуэ сыкъыщыдашыжам иджыри баши-
тIыр сIыгът. Ар щIыжысIэращи, ныс кIэ-
лъыкIуэр куэдми, зэшыпIэ къызамытми 
уи фIэщ хъунтэкъым сэ театрми егъэ джэ-
ныгъэ Iуэхуми зыкIэ сыхуэзэшати. Пса-
лъэм къаруушхуэ иIэщ, абы хуэсакъын 
 хуейщ». 

Гъуазджэм и щытыкIэр къызэрыщы-
хъум, абы хилъхьэну зыхуейм сыщы щIэуп-
щIэкIэ Тамарэ къызжиIэращ: «Театрым 
щылэжьэну актёрхэр зыгъэхьэзыр ди ин-
ститутым къыщожьэ абыхэм я щэнри, 
 хабзэри, гъуазджэри. Зы дерс къанэр-
къым сэ абыхэм цIыхугъэм, хабзэм, гъэсэ-
ныгъэм, нэгъуэщI хьэлыфIу адыгэм къы-
декIуэкIхэм я гугъу яхуэзмыщIу. Фести-
валь, зэIущIэшхуэ щекIуэкIкIэ ягъэщIа-
гъуэ ди сабийхэм яхэлъ гъэсэныгъэр, 
«адрейхэм дакъыхэзыгъэщ дахагъэхэм 
дахуэвгъэсакъ» яжызоIэ абыхэм зэпы-
мыууэ. Дыкъэзылъхуахэм яIыгъа нэмы-
сырщ ди къулеигъэ нэхъыщхьэр, ди лъым 
хэлъыр, тхъумэн хуейр. Ахэр зыхалъхьэмэ, 
шэч хэмылъу, адэкIи ягъэкIуэтэнущ, я 
бынхэми халъхьэну яужь итынущ. Сэ сып-
сэуху сценэм емыкIу щезгъэгъэувыну-
къым. Гулъытэм, шыIэм, хабзэм, абы и 
зехьэ кIэм нэхъ IэмалыфI щыIэкъым 
цIыхур зыщIэбгъэгупсысыжынымкIэ. 

Театр еплъыр  и  махуэ  къэс Iуэхухэм къы-
хэтшрэ зедгъэгъэпсэхуфмэ, гугъэ еттрэ 
фIэщхъуныгъэ хэтлъхьэфмэ - ди къалэ-
ным дыпэлъэщу аращ».

Куэд щIауэ псалъэмакъыу къокIуэкI 
адыгэбзэкIэ тха тхыгъэм спектакль нэ-
хъыбэ ди лъэпкъ театрым къытрищIыкIмэ 
нэхъыфIу. Абы ехьэлIауэ и Iуэху еплъыкIэр 
къасщIэмэ сфIэигъуэу Тамарэ сыще-
упщIкIэ къызжеIэ пыухыкIауэ абы жэуап 
зэрыпхуемытынур. «Лъэпкъым и гуп сы сэ-
кIэм щытемыхуэм и деж лэжьыгъэр теат-
реплъым и гум дыхьэркъым, аращ ады-
гэбзэкIэ тха нэхъыфIщ жаIэми щIыжаIэр. 
Ауэ хьэлрэ хабзэ-бзыпхъэкIэ къыттехуэ 
лъэпкъхэм ятха тхыгъэхэр къапщтэми 
ущыуэнукъым, зи гугъу ищI Iуэхур тпэ-
гъунэгъумэ. Ауэ щыхъукIи, зыми драма-
тург хьэзыр къуитынукъым, зыгуэр ят-
хыхэрэ - гъэувын хуейщ. ИтIанэщ абыхэм 
тхэну гукъыдэж щаIэнур. Псалъэм и хьэ-
тыр кIэ, зэхьэзахуэ гуэрхэр ирагъэкIуэкIауэ 
иджыпсту Къэрэшей-Шэрджэсым, Ады-
гейм, ди республикэм щыщу Къаныкъуэ 
Заринэ сымэ я пьесэхэр игъэувын хуейщ 
театрми, тлъагъуну си гуапэщ. Си щхьэкIэ 
къэсщтэнщи, узыгъэгупсысэ лэжьы-
гъэхэр сфIэфIщ. Иджыпсту театрым ще-
кIуэкI «Унэ лъапIэр» (зытхар Ольмезов Му-
радинщ), Хьэмыкъуэ Олег триха «Гузэры-
дзэ» фильмыр сыт я уасэ! Олег хуэдэ ныб-
жьыщIэ губзыгъэхэр диIэмэ, лъэпкъым 
зиужьыну, ар ефIэкIуэну къысщохъу».  

Балъкъэр Тамарэ и ехъулIэныгъэу 
ищхьэкIэ зи гугъу тщIахэм, къыхуащIа гу-
лъытэхэм ящыщщ и лэжьыгъэфIым па-
пщIэ къыхуагъэфэща медалхэр, КъБР-м 
Къэрал кIуэцI IуэхухэмкIэ и министер-
ствэм, Парламентым, СССР-м, КъБР-м 
ЩэнхабзэмкIэ я министерствэхэм, Театр 
лэжьакIуэхэм я зэгухьэныгъэм я щIыхь 
тхылъхэр къызэрыратар. Абы и цIэр ират-
хащ ЮНЕСКО-м и нэIэм щIэту Франджым 
къыщыдэкIа «Универсальный словарь 
творческих женщин» томищ хъу тхылъым. 
Ауэ нэхъыщхьэр абы и цIэр цIыхугухэм зэ-
рилъырщ, и зэчийм, и емызэшыж лэжьы-
гъэм пщIэ зэрыхуащIырщ, ди щIыналъэ-
ми нэгъуэщI щIыпIэхэми къыщацIыху 
IэщIагъэлIу зэрыщытырщ. 

Ди гуапэщ и IэщIагъэкIи, и унагъуэкIи, и 
мурадкIи, и хъуэпсапIэкIи ехъулIэныгъэ 
иIэну, емызэшу, узыншэу дяпэкIи къызы-
хэ кIа лъэпкъым хуэлэжьэну. 

ИСТЭПАН  Залинэ.       

БАЛЪКЪЭР Тамарэ:

ЩэкIуэгъуэм и 7-м 
Зеикъуэ щахуэзэнущ

«Урысей» дунейпсо гъэлъэ-
гъуэныгъэ-зэхуэсым хэтыну щIы-
налъэхэм хухаха щIыпIэхэр а 
Iуэхум зэрыхуэхьэзырым зыща-
гъэгъуазэу абы и къызэгъэпэща-
кIуэхэм ахэр къызэхакIухьащ 
иджыблагъэ. 

КЪЭБЭРДЕЙ-Балъкъэрым и лIы-
кIуэу Урысей Федерацэм и Прези-
дентым деж щыIэ Быкъыш Ратмир-
рэ КъБР-м Экономикэ зыужьыны-

Экономикэ

Къэралым и ехъулIэныгъэхэр 
щагъэлъэгъуэнущ

гъэмкIэ и департаментым и уна-
фэщI Багацкая Севилрэ а 
Iуэ хугъуэхэм хэтащ. 

Социальнэ программэм ипкъ ит-
кIэ экскурс щIыкIэу къызэгъэпэ-           
ща кIуэхэмрэ лIыкIуэхэмрэ щIына-
лъэхэм я площадкэхэр къап лъы-
хьащ, «Урысей» дунейпсо гъэлъэ-
гъуэныгъэ-зэхуэсым и мыхьэнэмрэ  
и къалэнхэмрэ тепсэлъыхьащ. 
Абыхэм къаIущIащ зэхуэсым и Къы-
зэгъэпэщакIуэ комитетым и тхьэ-

мадэ - УФ-м и Президентым и Адми-
нистрацэм и УнафэщIым и япэ къуэ-
дзэ Кириенкэ Сергей. 

Фигу къэдгъэкIыжынщи, УФ-м и 
Президент Путин Владимир и уна-
фэкIэ «Урысей» дунейпсо гъэ лъэ-
гъуэныгъэ-зэхуэсыр Мэзкуу и 
 ВДНХ-м щекIуэкIынущ нобэ ще-
гъэжьауэ 2024 гъэм мэлыжьы-                      
хьым 12 пщIондэ. Абы хэтынущ ди 
къэралым и щIыналъэ 89-р, феде-
ральнэ министерствэхэр, корпора-
цэхэр, жылагъуэ зэгухьэныгъэхэр             
икIи щагъэлъэ гъуэнущ къэралым               
и IэнатIэ зэ хуэмыдэхэм щиIэ зэ-
фIэкIхэмрэ ехъу лIэныгъэхэм-                      
рэ. 

БАТОКЪУЭ  Албэч.

Зыгъэхьэзырар  
НЭЩIЭПЫДЖЭ  Замирэщ

ГъэщIэгъуэнщ

Псалъэ пэжхэр

Шхыныгъуэ

Псалъэжхэр

Жэпуэгъуэм и 28-м ди газетым тета 
псалъэзэблэдзым и жэуапхэр: 

ЕкIуэкIыу: 5. Джэдур. 6. ЛIыкъым.  7. 
Гъэм. 10. Уэс. 11. ЩIасэщ. 13. КIэрэф. 15. 
ЗыщI. 16. Бын.  19. Хуэдэщ. 20. Нэмыс.

Къехыу: 1. ЩIэкIэщ. 2. ТIум. 3. Мыхъу. 4. 
Дыжэф. 8. Вакъэр. 9. Iэзэщ. 12. Мыдэф. 14. 
Дыджыр.  17. Нэр. 18. Пэт.

ЛIыгъэр зыфIэкIуэда лIым 
и гъащIэр кIэщIщ. 

ЛIыжьым и пащIэр бупскIэ, 
щIалэ хъужынукъым. 

МащIэ зыщIэм нэхърэ 
 хуащIэр зыфIэмащIэр нэхъ 
нэпсейщ. 

МыхъумыщIагъэр зи нэ-
рыгъым и гъащIэр кIэщIщ. 

Напэ зимыIэм и жейр Iувщ. 
Напэр зэщ зэрытекIыр. 
НэгъуэщIым бампIэ тезылъ-

хьэр езыр бампIэм ехьыж. 
Нобэ зумыхьа цIыхугъэм 

пщэдей умылъыхъуэж. 
Псалъэ гуауэр шэм нэхърэ 

нэхъ гуащIэу мауэ. 
ТхьэмыщкIэм и ныкъусаны-

гъэ мащIэри ину къыхощ. 
Уи пщIэ хуэмейм пщIэ хуу-

мыщI, чэнджэщ мылъыхъуэм 
уи чэнджэщ иумыхьэлIэ. 

УкIытэ зыхэмылъым сыт 
хуэдэ икIагъэри кърегъэзэгъ. 

Фадэ зи нэрыгъ тхьэмадэм 
и гупым къаугъэ хуэщщ. 

ФIы блэжьамэ, фIыщIэ 
умы  лъыхъуэ. 

ФIыр фIыщIэ зымыщIым 
фIыщIэ хуэфащэкъым. 

Хабзэм уелъэпауэм, уи лъа-
пэр пиудынщ. 

Хъуами мыхъуами, гъащIэм 
къытригъэзэжыркъым. 

ХьэщIэ зи жагъуэм узэры-
римыгъэблэгъэн щхьэусы-
гъуэ и куэдщ. 

ЦIыху гуапэм цIыхум и фIа-
гъыр къелъыхъуэ, ябгэм зэ-
ребгын къеулъэпхъэщ. 

ЦIыху нэхърэ нэхъыфIи 
 нэхъ Iеи дунейм (псэущхьэ) 
теткъым: и псэри къуитыфы-
нущ, уи псэри хихыфынущ. 

ЦIыхугъэ зыхэлъым къи-
мылэжьа щытхъур хэзагъэр-
къым.

ЦIыхум я нэхъ щабэми, хъ-
ийм къипшмэ, гущIэгъур фIо-
кIуэд. 

ЦIыхур цIыху зыщIыжыр 
напэрщ. 

Напэ здэщымыIэм цIыху 
щы  Iэж къым. 

Хьэ пэтрэ, щыбгъэкIмэ, 
хэплъыхь ещI. 

ЦIыху зи жагъуэ къулей-
сызщ. 

Щхьэщытхъум и пщIэр 
жыжьэ нэсыркъым. 

ЩIэщыгъуэр гуакIуэщ, 
щIэщыгъуэр IэфIщ. 

Лъэужь дахэ дунейм 
къытебнэмэ, цIыхум уи цIэр 
ягъэлъэпIэнщ.

ГУЭБЭЩIЫКI  Владимир. 

Гухьэ икI
ДжэгукIэр зэрекIуэкIыу щытар 

мыпхуэдэущ. ЩIалэ цIыкIуи хъы-
джэбз цIыкIуи - джэгуу  хъуар - 
пщIантIэм дэт выгум итIысхьэрт, 
зы фIэкIа къэмынэу. А зым щхьэ-
кIэ хэт Iэхъуэ, жаIэ, хэти зы хьэ-
кIэк хъуэкIэ гуэрым и цIэр фIащ. 
Ирехъу ар Iэхъуэ. АтIэ, иджы гум 
исхэр, Iэхъуэр зэгуагъэпу, къо-
лъэ, абы зыкърамыгъэубыду 
пщIан тIэр къажыхьри, гум до-
лъеиж. Языныкъуэхэм деж нэхъ 
бзаджэхэм я щхьэр ищIагъыу 
гум зыкърагъэлэлэх, зэми я 
щхьэр щIым ирагъэIусэ. Ап хуэ-
дэм деж Iэхъуэр къэсрэ абы къе-
Iусэмэ, къауIауэ аращи, къауIар 

Унагъуэ зэгурымыIуэм фIы-
гъуэ илъкъым.

(Ингуш).
Лъагъуныгъэ зэрымылъ уна-

гъуэр лъабжьэ зимыIэ жыгым 
хуэдэщ.

(Лак).
Щхьэ зыфIэтыр пыIэ щыщIэн-

къым.
(Балъкъэр).

Пэжыр къару лъэщщ.
(Осетин).

Псэ зыIуту ЩIым щыпсэухэм ящыщу цIыхум 
нэмыщI хыбжхэрщ (хыкхъуэкIи йоджэ дельфин-
хэм) цIэкIэ зэджэжыр. Ар къахутащ шотланд био-
логхэм.

Хыбжхэм ягъэIу макъымкIэ зэрощIэ. Хым хэс 
гупхэм ящыщу зэрихьэлIар зэрыцIыхуу щытмэ, 
фий-кIий макъышхуэ къоIу, ауэ зэрымыцIыхумэ, 
гу зылъамытэхха хуэдэу зэблосыкI. ЩIэныгъэлI-
хэм къахутащ псым хэс а псэущхьэхэр щысыма-
джэм, щымэжалIэм, щыпIейтейм, щы шынэм 
деж ягъэIу макъхэр зэрызэщ хьэ щыкIыр. 

Биологхэр щыхьэт зэрытехъуэмкIэ, хыбжхэр  
зэрызэпсалъэ щIыкIэм гъэщIэгъуэн куэд хэлъщ. 
Ахэр зэрыпсэлъакIуэм гу лъызыта шотланд био-
логхэм зрапщытащ абыхэм я «бзэр» зрагъэщIэ-
ну. Ахэр зэрызэпсалъэ щIыкIэр  ирагъэтхри, езы-
хэм я нэIэ щIэт псэущхьэхэр ирагъэдэIуащ. Къы-
зэ рыщIэкIымкIэ, хыбжхэм жэуап щатыжыр езы-
хэм я цIэр (зыми емыщхь фий макъ) щызэхахым 
и дежщ. Апхуэдэ дыдэуи мы псэущхьэхэр цIы ху-
хэм фIащ цIэ лейм йосэри, щеджэкIэ къокIуалIэ. 
Унагъуэ псэущхьэхэм къащхьэщыкIыу, хыбжхэм 
узэреджэ цIэр жаIэж. 

Мы къэхутэныгъэр езыгъэкIуэкIхэм яз Яник 

ЕкIуэкIыу: 5. Зи пхъафэр  гъуабжэ-
фIыцIафэ,  ди  щIыпIэм  щыкуэд  жыг  
лIэужьыгъуэ. 6. Данэ  щэкI  пIащIэ. 7. 
Адыгэ  лъэпкъым  и  къудамэ  хэкIуэдыкIы-
жа. 9. Блэхэм,  шындырхъуохэм  я  хэщIа-
пIэ-псэупIэ. 12.  Гъурцым  къыпыкIэ  
пхъэщ хьэмыщхьэ   гуащIэ  цIыкIу,  хущ-
хъуэгъуэкIэ  къулейуэ. 13. Ди  щIыпIэм  
щыIэ  псыежэх. 14. КъуакIэбгыкIэ  зимыIэ  
щIыпIэ  захуэ. 17.  ЩIалэ  къамылыфэ,  
фIы   цIафэ. 19. Зауэм  щытекIуахэм  къаIэ-
щIыхьа  мылъку. 

 Къехыу: 1. Зи  пэр  папцIэ  пасэрей Iэщэ  
зэрыпыджэ. 2. Егъэлеяуэ  пшэр,  зэпэхъу-
рей. 3. Жыг  къэтIэпIам и  нэщэнэ. 4. 
Псэхэлъхьэж. 8. Мыщэ  и  къуэ  … 10. Па-
мыупщIу  гъэ  техьа  удз. 11. Акъылым  уа-
сэ  иIэкъым,  гъэсэныгъэм  …  иIэкъым. 
15. Къурш  лъэныкъуэмкIэ  къриху  жьы  
щIыIэтыIэ. 16. ТхьэкIумэкIыхьым  фIыуэ  
илъагъу  хадэхэкI. 18. АпхуэдизкIэ  къуз-
гъунщи,  кIэпIейкIэм  …  трепIытIэ. 20.   
 Къуэш  … нэхърэ-ныбжьэгъуфI. 

Зэхэзылъхьар
МЫЗ Ахьмэдщ.

Губгъуэ бабыщ гъэбэкхъа
БАБЫЩ гъэкъэбзар зэпкърымыхауэ псы щIыIэкIэ ялъэс, 

хъыдан къабзэкIэ ялъэщIыж, и щIыбым шыгъу, и кIуэ-             
цIым бжьыныху-шыгъу щахуэ. КIуэцIфэцIхэри зыхуей хуа-
гъазэри, и кIуэцIым иралъхьэж. ИтIанэ бабыщыр мэл щэ 
 тхъурымбэм кIуэцIашыхьри, IуданэкIэ япхэж. Ар тхъу къэп-
лъа зэрыт тебэ куум иралъхьэри, мафIэ мыгуащIэм тету 
зэрагъэдзэкIыурэ тхъуэплъ хъуху ягъажьэ. ИтIанэ бабы-
щыр  тебэм  кърахри, шыуаным иралъхьэ, щIигъанэ къу-
дейуэ псывэ е лэпс щIакIэ, шыгъу хадзэри, и щхьэр тепIауэ 
мафIэ цIыкIум тету ягъэбэкхъ. Бабыщыл гъэбэкхъар къы-
хах, лэпсыр язри, абыкIэ шыпс ящI. Лэпсым къытраха да-
гъэмкIэ бжьынымрэ гуэдз хьэжыгъэмрэ ягъэлыбжьэ. 
Шыпсым шатэ тIэкIу щIакIэри, хьэзыр хъуху ягъэбэкхъ. 
Iэнэм трагъэувэн ипэкIэ бабыщым Iуданэр къыхахыжри, 
Iыхьэ-Iыхьэурэ зэпкърах. ЯпэщIыкIэ шыпсыр тепщэчым 
иракIэ, итIанэ абы лыр халъхьэ. Яшх пщтыру, пIастэ е щIа-
кхъуэ щIыгъуу.

КЪУБАТИЙ  Борис. 

Хыбжхэр зэроцIыху

Винсент жеIэ: «Хыбжхэр цIэ зырызкIэ щIызэджэжыр 
здэбгъэзэну лъэныкъуэр зыкIи къыщыхэмыгъэщ-
хьэхукIа хым хэсщи аращ, зэрыгурыIуэгъуэщи, ахэр 
гупу зэрыIыгъын хуейщ. Ахэр зэрылъагъуркъым, 
мэкIи зэрыщIэркъым, абы къыхэкIкIэ, зэфIэ мы кIуэ-
дын щхьэкIэ макъ ягъэIун хуей мэхъу». 

Сабий
джэгукIэхэр

Iэхъуэ мэхъури, мыдрейр гум 
исхэм яхохьэ.  

Къэхъурт гум ис псори зэ-
гурыIуэу къелъэрэ Iэхъуэм зэ 
зым, зэми адрейм къыкIэлъи -
жы хьурэ зыри къыхуэмыуIэу гум 
щитIысхьэж. Апхуэдэм щыгъуэ 
Iэхъуэр псоми зэгуагъэпырт: 
«Утедыкъыхьащ», - жаIэурэ. 

МАФIЭДЗ Сэрэбий.

ФIы блэжьамэ,
фIыщIэ умылъыхъуэ

Пэжыр къару лъэщщ

Уи япэ лъэпэрэпам ущIэмы-
накIэ.

(Шапсыгъ).
Дыгъужьым и кIэр пы-

бупщIкIэ ар хьэ хъунукъым.
(Нэгъуей).

КIэпIейкIэр зымылъытэм сом-
ми пщIэ хуищIынукъым.

(Лезгин).
Делэр шым тегъэтIысхьи, и адэ 
къицIыхужынукъым.

(Къумыкъу).




